Монгол Улсын Их Хурлын 2009 оны намрын ээлжит чуулганы Нийгмийн бодлого, боловсрол, соёл, шинжлэх ухааны  байнгын хорооны 12 дугаар сарын 30-ны өдөр (Лхагва гараг)-ийн хуралдаан 14 цаг 55  минутад Төрийн ордны “А” танхимд эхлэв. 

Байнгын хорооны дарга, УИХ-ын гишүүн Д.Арвин ирц, хэлэлцэх асуудлын дарааллыг танилцуулж, хуралдааныг даргалав. 

Хуралдаанд ирвэл зохих 18 гишүүнээс 12 гишүүн ирж, 66.7 хувийн ирцтэй байв. 

Чөлөөтэй: Л.Гүндалай, Д.Оюунхорол, Ө.Энхтүвшин;


Тасалсан: П.Алтангэрэл, Д.Кёкүшюзан Батбаяр, Ч.Улаан;


Нэг. “Хүний хөгжил сангаас Монгол Улсын иргэнд 2010 онд хүртээх хишиг, хувийн хэмжээг тогтоох тухай” болон “Иргэний шинэчилсэн бүртгэл явуулах тухай” УИХ-ын тогтоолын төслүүд (анхны хэлэлцүүлэг)


Хэлэлцэж буй асуудалтай холбогдуулан Монгол Улсын сайд, Засгийн газрын Хэрэг эрхлэх газрын дарга Ч.Хүрэлбаатар, Улсын бүртгэлийн ерөнхий газрын дарга Л.Мөнхбаатар, орлогч дарга С.Энхбаатар, мөн газрын Иргэний бүртгэлийн газрын дарга Д.Энхцэцэг, Мэдээлэл, технологийн газрын дарга Б.Чинбат, Хөдөлмөр халамжийн үйлчилгээний газрын дарга Д.Баярсайхан, Нийгмийн хамгаалал, хөдөлмөрийн яамны стратеги төлөвлөлтийн газрын дарга Н.Аюуш, Сангийн яамны Зарлагын хэлтсийн дарга Б.Нямаа, УИХ-ын Тамгын газрын зөвлөх С.Энхбаяр, УИХ-ын Нийгмийн бодлого, боловсрол, соёл, шинжлэх ухааны байнгын хорооны зөвлөх Б.Баярмаа, референт П.Тогоо, Р.Болормаа нарын бүрэлдэхүүнтэй ажлын хэсэг байлцав. 


“Хүний хөгжил сангаас Монгол Улсын иргэнд 2010 онд хүртээх хишиг, хувийн хэмжээг тогтоох тухай” УИХ-ын тогтоолын төсөлтэй холбогдуулан УИХ-ын гишүүдээс асуулт гараагүй болно. 


УИХ-ын гишүүн Д.Дондог, Д.Очирбат, С.Эрдэнэ, Ц.Даваасүрэн, Х.Бадамсүрэн, А.Тлейхан нар санал хэлэв. 


Д.Арвин: - УИХ-ын гишүүн Д.Очирбат, Д.Одбаяр, Д.Дондог, Ц.Даваасүрэн, А.Тлейхан, Х.Бадамсүрэн, С.Эрдэнэ нарын гаргасан, Тогтоолын нэг дэх заалтад заасан иргэнд хүртээх хишиг, хувийг хоёр хувааж олгох бөгөөд эхний ээлжинд 2010 оны 2 дугаар сарын 15-ны дотор 70.0 мянган төгрөгөөр олгож, цаашид иргэнд хүртээх мөнгөн дүнгийн хэмжээг нэмэгдүүлэхийг Засгийн газарт даалгасугай гэж нэмэх гэсэн саналыг дэмжиж байгаа гишүүд гараа өргөнө үү. 


Зөвшөөрсөн:

11


Татгалзсан:

0


Бүгд:


11


Гишүүдийн олонхийн саналаар дэмжигдлээ. 


“Иргэний шинэчилсэн бүртгэл явуулах тухай” УИХ-ын тогтоолын төсөлтэй холбогдуулан УИХ-ын гишүүн Д.Очирбат, С.Эрдэнэ нарын асуусан асуултад Монгол Улсын сайд, Засгийн газрын Хэрэг эрхлэх газрын дарга Ч.Хүрэлбаатар хариулж, тайлбар хийв. 


УИХ-ын гишүүн С.Эрдэнэ, Ц.Даваасүрэн, Д.Арвин, Ц.Даваасүрэн, Д.Дондог, А.Тлейхан, Х.Бадамсүрэн, Д.Очирбат, Ц.Дашдорж нар санал хэлэв. 


Д.Арвин: - “Хүний хөгжил сангаас Монгол Улсын иргэнд 2010 онд хүртээх хишиг, хувийн хэмжээг тогтоох тухай” болон “Иргэний шинэчилсэн бүртгэл явуулах тухай” УИХ-ын тогтоолын төслүүдийн талаар Нийгмийн бодлого, боловсрол, соёл, шинжлэх ухааны байнгын хорооноос гаргасан санал, дүгнэлтийг УИХ-ын чуулганы хуралдааны дэгийн тухай хуулийн 21.2-т заасны дагуу Төсвийн байнгын хороонд шилжүүлье гэсэн саналыг дэмжиж байгаа гишүүд гараа өргөнө үү. 


Зөвшөөрсөн:

12


Татгалзсан:

0


Бүгд:


12


Гишүүдийн олонхийн саналаар дэмжигдлээ. 


Нийгмийн бодлого, боловсрол, соёл, шинжлэх ухааны байнгын хорооноос гаргасан санал, дүгнэлтийг Төсвийн байнгын хороонд хүргүүлэхээр тогтов. 


Д.Арвин: - “Хүний хөгжил сангаас Монгол Улсын иргэнд 2010 онд хүртээх хишиг, хувийн хэмжээг тогтоох тухай” болон “Иргэний шинэчилсэн бүртгэл явуулах тухай” УИХ-ын тогтоолын төслүүдийн дагаж мөрдөх хугацааг 2010 оны 01 дүгээр сарын 01-ний өдрөөс мөрдөнө гэсэн саналыг дэмжиж байгаа гишүүд гараа өргөнө үү.  


Зөвшөөрсөн:

12


Татгалзсан:

0


Бүгд:


12


Гишүүдийн олонхийн саналаар дэмжигдлээ. 


УИХ-ын гишүүн Д.Одбаярын гаргасан, Хүний хөгжил сангаас Монгол Улсын иргэнд 2010 онд хүртээх хишиг, хувийн хэмжээг тогтоох тухай” болон “Иргэний шинэчилсэн бүртгэл явуулах тухай” УИХ-ын тогтоолын төслүүдийг анхны хэлэлцүүлгээр баталъя гэсэн горимын саналыг дэмжиж байгаа гишүүд гараа өргөнө үү. 


Зөвшөөрсөн:

12


Татгалзсан:

0


Бүгд:


12


Гишүүдийн олонхийн саналаар дэмжигдлээ. 

Хуралдаан 15 цаг 45 минутад өндөрлөв.

Тэмдэглэлтэй танилцсан: 


НИЙГМИЙН БОДЛОГО, БОЛОВСРОЛ,

СОЁЛ, ШИНЖЛЭХ УХААНЫ БАЙНГЫН 

ХОРООНЫ ДАРГА






Д.АРВИН

Тэмдэглэл хөтөлсөн: 


ХУРАЛДААНЫ ТЭМДЭГЛЭЛ 


ХӨТЛӨГЧ







Ц.АЛТАН-ОД

МОНГОЛ УЛСЫН ИХ ХУРЛЫН 

2009 ОНЫ НАМРЫН ЭЭЛЖИТ ЧУУЛГАНЫ НИЙГМИЙН БОДЛОГО, БОЛОВСРОЛ, СОЁЛ, ШИНЖЛЭХ УХААНЫ БАЙНГЫН ХОРООНЫ 12 ДУГААР САРЫН 30-НЫ ӨДӨР (ЛХАГВА ГАРАГ)-ИЙН ХУРАЛДААНЫ ДЭЛГЭРЭНГҮЙ
ТЭМДЭГЛЭЛ

Хуралдаан 14 цаг 55 минутад эхлэв.


Д.Арвин: - Энэ өдрийн амрыг эрж мэндчилье. Ирцийг танилцуулъя. Байнгын хорооны гишүүдээс ирвэл зохих 18 гишүүнээс ирсэн гишүүн 10 байна. Зарим гишүүд одоо удахгүй орж ирж байгаа юм байна. Ингээд ирцийн хувь 55.5 хувьтай байгаа учраас Байнгын хорооны хурлаа нээх үү? За. 


Өнөөдрийн хэлэлцэх асуудал Монгол Улсын Засгийн газраас УИХ-ын өргөн мэдүүлсэн Хүний хөгжил сангаас Монгол Улсын иргэнд 2010 онд хүртээх хишиг хувийн хэмжээг тогтоох тухай болон иргэний шинэчилсэн бүртгэл явуулах тухай УИХ-ын тогтоолын төслүүдийн анхны хэлэлцүүлгийг хийнэ. Ингээд хэлэлцэх асуудалтай холбогдуулж өөр саналтай гишүүд байна уу? Байхгүй бол хэлэлцэх асуудлаа батлах уу? За. 


Хэлэлцэх асуудалтай холбогдуулаад ажлын хэсгийг танилцуулъя. Ч.Хүрэлбаатар Монгол Улсын сайд, Засгийн газрын Хэрэг эрхлэх газрын дарга, Л.Мөнхбаатар Улсын бүртгэлийн ерөнхий газрын дарга, Д.Баярсайхан Хөдөлмөр халамжийн үйлчилгээний газрын дарга. Н.Аюуш, Нийгмийн хамгаалал, хөдөлмөрийн яамны Стратеги төлөвлөлтийн газрын дарга, С.Энхбаатар Улсын бүртгэлийн ерөнхий газрын орлогч дарга, Д.Энхцэцэг Улсын бүртгэлийн ерөнхий газрын Иргэний бүртгэлийн ерөнхий газрын дарга, Б.Чинбат Улсын бүртгэлийн ерөнхий газрын Мэдээлэл, технологийн газрын дарга гэсэн ийм ажлын хэсгүүд байна. 


Нэгэнт энэ хэлэлцэх асуудал бол анхны хэлэлцүүлгээр чуулганы нэгдсэн хуралдаан дээр танилцуулсан учраас танилцуулгыг хийхгүй байх гэж бодож байна. Ингээд Монгол Улсын Засгийн газраас УИХ-д өргөн мэдүүлсэн Хүний хөгжил сангаас Монгол Улсын иргэнд 2010 онд хүртээх хишиг, хувийн хэмжээг тогтоох тогтоолын талаар төсөл санаачлагчдаас асуух асуултдаа оръё. Тус тусад нь хэлэлцээд явъя. Тэгэх үү? Асуулт байна уу? Алга уу. Санал хэлэх гишүүд байна уу? Д.Дондог гишүүн. 


Д.Дондог: - Бид яах вэ зүгээр зарчмын зөрүүтэй санал маягаар тогтоолын төсөлд нэг хоёр санал нэмж оруулъя гэсэн санал байгаа. Нэг болгоод бөөгнүүлээд, энд бичүүлж байна. Бараг болох болов уу гэж бодож байна. 


Энэ нь түрүүн Их Хурлын дарга бас хуралдаан дээр хэлж байсан. Олгох мөнгөний хэмжээг гишүүдийн олонхи нь нэмэгдүүлье гэдэг саналтай байна. 2 сарын 15-н буюу одоо цагаан сарын өмнө бас нэг хэсгийг нь олгомоор байна. Цаашдаа энэ 120.0 мянгаа нэмэгдүүлмээр байна гээд. Энэ бүгдийгээ зарчмын зөрүүтэй санал болгоод бичээд хураалгая гэсэн саналыг нэгдүгээрт хэлье. 


Хоёрдугаарт, энэ олгохтой холбогдуулаад нөгөө бүртгэл, шинэчлэлттэй холбоно. Тэгэхгүй бол болохгүй гээд ингээд байна. Өнөөдрийн танилцуулга дээр хорин хэдэн мянган хүн давхардсан иргэний үнэмлэхтэй, бүртгэлтэй байна гээд ингээд гарч ирж байна лээ. Танилцуулга дээр. Тэрийг мэдэж байгаа юм бол манай иргэний бүртгэлийн газар, халамжийн газар энийгээ яагаад янзалж болохгүй байгаа юм бэ энэ чинь. Мэргэжлийн байгууллага ажиллаж байгаа шүү дээ. Засгийн газар ажиллаж байгаа шүү дээ. Нэгэнтээ л давхардсан гэдгээ мэдэж байгаа бол заавал тэрэнд 6.0 тэрбум, 8.0 тэрбум гэж ингэж мөнгө тавьж орж ирж гишүүдийн уурыг хүргэж, дургүйг хүргэж байх ямар хэрэг байсан юм. Тэрийгээ засчихаад, тэгээд цаашаагаа тэр нь өрнөх явцтай байгаа юм бол тооцоо юмаа хийгээд ороод ирвэл гишүүд дэмжээд л өгнө шүү дээ. Тэгэхгүй мэдсээр байгаа юмыг засахын тулд 20, 30 тэрбум төгрөг, арван хэдэн тэрбум төгрөг, 8.0 тэрбум төгрөг гээд байхаар хүмүүс дургүйцээд байгаа юм биш үү. 


Тэгэхээр тэр хорин хэдийгээ нэгэнтээ мэдэж байгаа юм бол нэг их олон тэрбум төгрөг орохгүйгээр тэрийг засах боломж байгаа шүү дээ. Тэр мэргэжлийн байгууллагууд ажиллаж байна. Бүртгэлийн ерөнхий газар чинь маш олон хүнтэй газар гэж ойлгож байгаа шүү дээ. Хүчтэй болсон шүү дээ. Гурван газар нийлээд. 


Нийгмийн хамгаалал, халамжийн газар ч ялгаа байхгүй шүү дээ. Халамжийн газар гэж урьд нь байгаагүй шүү дээ. Энэ ажлыг л хийнэ гээд шинээр байгуулсан газар шүү дээ. Бас олон хэлтэстэй шүү дээ. Энийгээ өөрсдөө хиймээр байна. Зөрчилтэй байна гээд л оруулж ирээд танилцуулаад байх шаардлага байхгүй. Арилгах ёстой зөрчлийг оны өмнө бараг арилгачихаар юм байхгүй юу энийг чинь. Мэдэж л байгаа юм бол. Мэдэхгүй байгаа бол худлаа тоо орж ирж байгаа юм уу. Би тэр учрыг олохгүй болчихоод байгаа юм. Мэдэж байгаа бол арилгахаар ийм юм байгаа юм. 


Тэгээд энэ өнгөрсөн оны хүүхдийн мөнгө, төрсөн хүүхдийн шинэ мөнгө, хүүхдийн мөнгө, эхийн төрсний дараах болон өмнөх мөнгө энэ тэрийг зүгээр би хүмүүсийн ярьж байгаагаар, амьдрал дээр таарсан юм харж байхад чинь бүрэн олгогдож байгаа юм уу, үгүй юм уу? Банкин дээр очоод нөгөөдөх нь мөнгө байхгүй гэдэг. Гэрээгээр шилжсэн байх юм. Энэ мэтийн юмнууд чинь амьдрал дээр зөндөө байгаад байна шүү дээ. Энэ иргэний бүртгэл давхцахаас гадна энийг чинь олж авч чадахгүй иргэд хохироод л, тэгээд сүүлд нь нөгөө мөнгө нь тэр бололцоотой улсууд нь авахгүй байгаа учраас тэдэн хувь нь өгөгдөхгүй байгаа юм гээд ийм юм танилцуулга дотор ороод яваад байгаа юм биш биз ээ. Би бодитой юм нь дээр тулгуурлаж энэ саналыг хэлж байгаа юм шүү. Ийм юм гарч байна, амьдрал дээр. Он дуусах гэж байдаг, мөнгөө авч чадахгүй болсон улсууд гараад байна шүү дээ. Банкинд очихоор зэрэг нэрийг нь шилжүүлэг хийгээд очсон хэрнээ мөнгө нь дууссан байхгүй. Хаанаа учир начир нь байдаг юм, энэ бүгдийг бас зүгээр ажлын шугамаар бас цааш нь ажилдаа анхаараачээ гэдэг саналыг энэ холбогдох хурал оролцож байгаа хүмүүст хэлж байгаа юм. 


Тэгээд саяныхаа тогтоол дээр тэр түрүүний хэлж байгаа саналыг, хэд хэдэн гишүүд нэгтгээд гаргаж байх шиг байна. Тэрийг зарчмын зөрүүтэй санал болгож оруулж өгөөчээ гэдэг саналыг хэлж байна. 


Д.Арвин: - Баярлалаа. Санал уу? 


Д.Очирбат: - Зарчмын зөрүүтэй саналаа би хэлье. Саяны тэр. Би түрүүн ч бас хэлж байсан. Энэ 120 ч байна уу, дахиад нэмэгдэх ч байна уу энэ Хүний хөгжлийн сангаас олгох мөнгөө, за хэд ч болж магадгүй. Эхний дөнгөж 120 гээд байгаа юм. Энийгээ хоёр хувааж өгье. Жилдээ хоёр хувааж өгдөг ийм саналыг оруулж байна. 


Эхний ээлжинд олгохыг нь 2 сарын 15-наас өмнө 70 мянган төгрөгөөр олгоё гэж. Зарчмын зөрүүтэй санал дээр сая тусгаад өгсөн байгаа. Гурав дахь санал нь цаашид жил болгон энэ 120.0 мянган төгрөгөө нэмэгдүүлж байх. Жилдээ ч биш, ер нь боломж гарвал тэр мөнгө төгрөг орж ирвэл нэмэгдүүлж байх, нэмэгдүүлж олгож, тэр эхний ээлжиндээ 70.0 мянгыг олгосон бол дараа нь 50.0 мянга үлдсэн байсан, тэрийгээ дахиад хэд ч болгодог юм, тийм ээ. Дахиж нэмж байх ийм саналыг оруулж байна. 


Д.Арвин: - Баярлалаа. С.Эрдэнэ гишүүн. 


С.Эрдэнэ: - Юуны өмнө энэ 120.0 мянган төгрөгийг олгохдоо өнөөдөр ингээд эндээс тогтоолын төсөл дээр харж байхад 0-ээс 18 насны 956.0 мянган хүүхдэд өгөх юм байна. Мөн нийгмийн даатгалаас болон халамжийн сангаас тэтгэвэр авдаг нийтдээ 260.0 мянган ахмадад өгөхөөр ингэж төлөвлөж оруулж ирж байгаа юм байна. Тэгээд ер нь энэ иргэдийн энэ бүртгэлийн асуудалтай холбоотой одоо энэ хишиг хувь хүртээх асуудалтай холбоотой энэ бүртгэлийн асуудал орж ирж байгаа гэж ойлгож байгаа. 


Тэгээд ер нь энэ жил бүр л иргэдийн тоо, мөн иргэний тэр 0-оос 18 насны тэтгэвэр тэтгэмж авдаг хэсэг, мөн хөдөлмөрийн чадвартай ажиллах хэсгийн тоо дандаа зөрж гардаг. Өнөөдөр энэ хорин хэдэн мянгаар бас зөрсөн гээд л яригдаад л ингээд асуудал хэл ам болоод л байж байна. Ингээд энэ бүртгэл мэдээллийн асуудлыг явуулахдаа мэргэжлийн байгууллага энэ орон нутгийн байгууллагуудтайгаа хэр уялдаатай хамтарч ажилладаг юм бэ? Энэ дээр бас ний нуугүй хэлэхэд улс төржсөн байр суурьнаас энэ иргэдийн тоог өсгөдөг, бууруулдаг энэ асуудлыг хэзээ болих юм бэ? Үнэхээр энэ одоо бас цаашдаа улс орны хөгжлийн асуудалд маш ноцтой нөлөөлж байгаа асуудал шүү дээ. Сонгууль болохоор нэг бол баахан нэмээд хаядаг, нэг бол баахан бууруулаад хасаад хаядаг. Тэгээд энэ улс орон чинь Монголд төр гэж байдаг юм бол иргэнийхээ тоог цөөхөн 2 сая 600 мянган хүнийхээ тоог хааш хааш нь хөдөлгөхгүй ингээд тогтоогоод явж болдоггүй юм уу, ер нь. Энэ асуудал дээр ер нь анхаарах цаг болсон гэж ингэж ойлгож байгаа. Тэгээд иргэд рүүгээ чиглэсэн ямар нэгэн арга хэмжээ зохион байгуулах болохоор л иргэдийн тоо, энэ янз бүрийн статистик үзүүлэлтээр дандаа зөрж байдаг. Энэнээсээ болоод одоо энэ чинь. 


Ний нуугүй хэлэхэд одоо 120.0 мянга, иргэн бүрт олгож байгаа 120.0 мянган төгрөг гэдэг чихрийн цаас биш шүү дээ. Тэгэхээр өнөөдөр яг ард нь хүн байгаа үгүй нь мэдэгдэхгүй баахан тоон дээр суурилаад баахан мөнгө тооцоо гаргаад ирдэг. Тэгээд энийгээ ингээд олгох ажил дээрээ очоод хөрөнгө мөнгөний асуудал чинь тэгээд ард нь хариуцлагын л асуудал яригдана шүү дээ. Тийм учраас би зүгээр иргэний бүртгэл мэдээллийн удирдлагууд байгаа, холбогдох албаны хүмүүс байгаа дээр хэлэх гээд байгаа гол асуудал юу гэхээр бүртгэл мэдээллийнхээ асуудлыг одоо цэгцэлж нэг тийш нь болгоочээ. Хэн нэгэн улс төрч юм уу, хэн нэгэн дарга сайдын таашаал, хүсэлд нийцүүлж янз бүрийн тоо тавьдагаа боливол яасан юм бэ гэсэн ийм л саналыг хэлэх гээд байгаа юм. 


Д.Арвин: - За санал байна. Өөр санал хэлэх хүн байна уу? Ц.Даваасүрэн гишүүн. 


Ц.Даваасүрэн: - Тэгэхээр эх орны хишиг хүртээнэ гээд нөгөө сонгуулиар баахан бид чинь амласан, ярьсан. Тэгээд энийг иргэд маань зарим хэсэг нь мэдээж хэрэг одоо итгэлгүй яах вэ, тийм ээ. Итгээд хоорондоо ингээд баахан өр зээл тавьсан, банкинд баахан өр зээл тавьсан. Ер нь нэг тийм өрийн сүлжээнд оруулсан юм байна л даа, өөрийгөө. Тийм учраас би 30.0 мянгаар өгөөд юу ч шийдэхгүй гэж бодоод байгаа юм. Адаглаад одоо 50, 60, 70 байдаг юм уу, өгөөд. Өрх гэр нь одоо бас нэг 2-оос 300, 5 ам бүлтэй байвал одоо нэг гурван зуун хэд болох уу. Ийм хэмжээний мөнгө орж, адаглаад тэр өр зээлээс нь жаахан хөнгөвчилж өгье нэг удаа. Тэгээд тэр сургалтын төлбөрийнхөө өрөнд баригдаад байгаа улсуудад бас сургалтын төлбөрийг нь яая. Үнэхээр хүнд өвчинд нэрвэгдчихээд өөрийгөө яая даа гэж байгаа хүмүүст бас нэг эмчилгээний төлбөр, наад захын үйлчилгээнд бас хэдэн төгрөг болохоор хэмжээний. Хүнд нэг үнэхээр бас эх орны хишиг хүртлээ дээ гэсэн тийм мэдрэмж төрөхөөр хэмжээгээр олгоход нь бас анхаарах шаардлага байх шиг байна. Ялангуяа цагаан сар. Хүлээлт их байгаа. Жил гаруй хүлээчихлээ. Тэгэхдээ бид сонгуулийн үед нэг юм яриад, сонгуулийн дараа нэг өөр юм яриад удаашруулаад байдаг ийм байдал байж болохгүй үзэж байна. Иргэд төрдөө итгэж байж л энэ улс чинь тусгаар улс байна шүү дээ. Тийм учраас би мөнгөн дүнгийн хэмжээг нэмэгдүүлье гэсэн саналтай байна. 


Д.Арвин: - Х.Бадамсүрэн гишүүн. 


Х.Бадамсүрэн: - Уучлаарай. Эдийн засгийн байнгын хороо арга хэмжээтэй байгаад. Энэ оныхоо ажлыг дүгнэж байна. Ирэх оныхоо төлөвлөгөөг гаргаж байна. 


Тэгэхээр одоо чинь нөгөө асуулт явж байна уу, санал явж байна уу? Сая Ц.Даваасүрэн гишүүн ярьж байна. Түрүүн чуулганы нэгдсэн хуралдаан дээр яригдсан. Тэгэхээр бидүнэхээр энэ 1.5 саяын асуудлыг шийдэх ёстой. Энийг шийдэхийн тулд бид хамтарсан Засгийн газар байгуулсан. Нэгдүгээр зарчмын асуудал гэж ингэж бодож байна. Тэгэхээр үндсэндээ бидэнд чинь 2010 он, 2011 он, 2012 оны эхний хагас байна. Тийм учраас бид 2010 онд 500.0 мянгын асуудлыг шийдэх, 2011 онд 500.0 мянга, тэгээд нэгэнт одоо ард түмэндээ амласан учраас 2012 оны эхний хагаст үлдсэн 500.0-г шийдэх ийм асуудал байна. 


Тэгэхээр бид хэдийгээр төсөвт эхний ээлж буюу одоо ирэх онд 120.0 мянгыг өгөхөөр шийдсэн л дээ. Тэгэхдээ энийг бид өөрчлөх ёстой. Ийм боломж бий гэж миний хувьд үзэж байна. Тэгээд эхний ээлжинд олгох мөнгөө ядаж нэг 60.0 мянга болговол яасан юм бэ. 70 болчихсон уу? Тэгвэл тэр 70 дээрээ бид санал хураагаад явах ёстой. Энэ бол шинэлэг арга хэмжээ. Тийм учраас шинэ сарын өмнө өгдөг нь зөв зүйтэй. Дараа нь бид нэгдүгээр улиралдаа багтаагаад энэ Тавантолгойн ордын асуудал, бас төмрийн хүдрийн ордууд ч бий. Тэр дээрээ нэмэлт орлого олох. Тэгээд 2010 ондоо 500.0 мянгад хүргэх асуудлаа төсвийнхөө тодотголын үеэр шийдэх ёстой болов уу гэсэн ийм л санал байна. 


Магадгүй түрүүн хэлсэн гишүүдтэй давхцаж байгаа байх. Нийгмийн бодлогын манай Байнгын хороо санал хураагаад шийдчих, Засгийн газар бол орон гарангуут энэ тал талаасаа үндэслэл тооцоогоо гаргаад, эргээд УИХ-д танилцуулах учиртай байх гэж бодож байна. Баярлалаа. 


Д.Арвин: - Баярлалаа. А.Тлейхан гишүүн. 


А.Тлейхан: - Би гишүүдтэй санал нэг байна. 3 гишүүн энэ хуралд санал өгсөн шүү гээд С.Бямбацогт гишүүн, З.Алтай гишүүн, Ц.Баярсайхан гишүүнийг ирснээр авч одоо бидний саналтай адилхан саналтай байна гэдгийг хэлсэн учраас энийг бас хэлье. 


Д.Арвин: - Санал хэлж асуух асуулттай гишүүд дууслаа. Хоёр дахь асуудал иргэний шинэчилсэн бүртгэл явуулах тухай УИХ-ын тогтоолын төслөөс асуух асуулттай гишүүд байна уу? 


Нэгдүгээрт асуулттай холбогдуулж саналын томъёолол ирсэн байна. Ингээд санал хураалтдаа оръё. Энэ тогтоолын нэг дэх заалтад заасан иргэнд хүртээх хишиг хувийг хоёр хувааж олгох бөгөөд эхний ээлжинд 2010 оны 2 дугаар сарын 15-ны дотор 70.0 мянган төгрөгөөр олгож, цаашид иргэнд хүртээх мөнгөн дүнгийн хэмжээг нэмэгдүүлэхийг Засгийн газарт даалгасугай гэж нэмэх. Санал гаргасан УИХ-ын гишүүн Д.Очирбат, Д.Одбаяр, Д.Дондог, Ц.Даваасүрэн, А.Тлейхан, Х.Бадамсүрэн гишүүн. С.Эрдэнэ гишүүн орох уу? За С.Эрдэнэ гишүүн гэсэн саналыг томъёоллоор санал хураая. Дэмжиж байгаа гишүүд гараа өргөнө үү. 


11-ээс 11. Баярлалаа. Санал дэмжигдлээ. Ингээд нэгдүгээр асуудал дууслаа. 


Хоёр дахь асуудал нь Иргэний шинэчилсэн бүртгэл явуулах тухай УИХ-ын тогтоолын төслийг хэлэлцье. Төсөл санаачлагчдаас асуух асуулттай гишүүд байна уу. Д.Очирбат гишүүн. 


Д.Очирбат: - Энэ иргэний шинэчилсэн бүртгэлтэй холбогдолтой. Түрүүн бидний яриад байсан иргэний ухаалаг үнэмлэхийн асуудал бас гарч ирээд байгаа юм. Тэгэхээр түрүүнд нь бид дэмжиж байсан. Ухаалаг үнэмлэх, иргэний үнэмлэх гээд дэмжээд. Одоо дахиад иргэний шинэчилсэн бүртгэл гээд дахиад ингээд. Тийм учраас энэ хоёрыг ялгаж салгаж ойлгоё. Ямар ч байсан эхний удаадаа бид энэ иргэний шинэчилсэн бүртгэл, энэ гар хөлийн хурууны хээг нь авах, ялангуяа иргэний бүртгэлийнхээ хийгдэх ажлуудын юмыг цэгцлээд авъя. 


Энэ асуудалтай холбоотойгоор иргэний бүртгэл үнэхээр бас түрүүн С.Эрдэнэ гишүүн хэлээд байсан. Үнэхээр хариуцлага сул байна. Сонгууль болгоны дараагаар баахан хүний тоо 20, 30 мянгаараа нэмэгдэж байдаг. Дараа нь өрхийн эмнэлгийн даатгалтай холбогдолтой тоогоор нь гараад ирэхээр тэр нь бас 20, 30 мянгаараа дутаж байдаг. Тэгэхээр энэ зөрүүг ерөөсөө гаргаж өгөхгүй байна. Энэ зөрүүг нь яагаад арилгаж гаргаж ирж чаддаггүй юм бэ? иргэний бүртгэлийнхэн. Сая иргэний бүртгэлийн шинэчилсэн тооллого хийгээд баахан тоо гаргаад ирдэг, дахиад бас зөрсөн байж байдаг. Тэгэхээр асуудлыг эхний оруулж ирсэн, Засгийн газрын оруулж ирсэн саналыг дэмжээд нэг мөр бүрэн цэгцлээд дараагийн тэр асуудал руу нь оръё гэсэн саналыг гаргаж байгаа юм. 


Д.Арвин: - Баярлалаа. Д.Очирбат гишүүн санал уу, асуулт уу? Асуулт уу? Ч.Хүрэлбаатар сайд. 


Ч.Хүрэлбаатар: - Д.Очирбат гишүүний асуултыг бараг санал гээд ойлголоо. Бүрэн дүүрэн дэмжиж байна. Д.Очирбат гишүүний хэлж байгаагаар үе шаттайгаар явж энэ ажил хийгдэх ёстой гэсэн ийм байр суурьтай байгаа. 


Д.Арвин: - Баярлалаа. Өөр үг хэлэх гишүүд байна уу? Санал гаргах. С.Эрдэнэ гишүүн асуултаа асууя. 


С.Эрдэнэ: - Одоо Их Хурлын тогтоолын төсөл орж ирж байгаагаараа өнөөдөр яг одоо энд яригдаад байна уу? Энэ дээр Д.Очирбат гишүүний ярьсныг сайн ойлгосонгүй. Үе шаттай гэж яг ямар үе шаттай явах ёстой гэж ойлгосон бэ? Би сая ерөөсөө сайн ойлгосонгүй. 


Д.Очирбат: - Би хариулах албагүй л байх. Гэхдээ миний, одоо гишүүний хувьд нэг ийм ойлголт байгаа юм. Түрүүн иргэний шинэчилсэн бүртгэл гээд, иргэний ухаалаг үнэмлэх гээд бид ярилаа шүү дээ баахан. Дараа нь дахиад иргэний шинэчилсэн бүртгэл гэж дахиж яриад, тус тусад нь баахан мөнгө төгрөг гаргаад. Тэгээд энэ чинь хоёулаа нэг асуудлын төлөө, нэг л юмны төлөө. Тэгэхээр миний хар ухаанаар гэдэг юм уу, миний ойлгож байгаагаар тэр иргэний ухаалаг үнэмлэхийг гаргахын тулд өмнөх бүх бэлтгэл ажил чинь иргэний шинэчилсэн бүртгэл, тэр иргэдээ бүртгэх, хороогоор нь бүртгэх, тэр гарынх нь хээг авах бүх үе шат юмнууд чинь бэлтгэл ажил юмнууд хийгдэх юм байна. Тийм учраас эхний ээлжинд энэ ажлаа хийгээд дэмжих нь зөв юм байна. 


Тэр иргэний ухаалаг үнэмлэхийн талаар би өдөр чуулган дээр үгээ хэлсэн. Тэрийг байнга зайлшгүй байх шаардлагатай, байх ёстой, улс орон даяар, дэлхийн түвшинд хийгдсэн асуудал байдаг юм байна. Тэрийг дэмжиж байна. Тэгэхдээ тус тусад нь мөнгө гаргаад, тус тусад нь яриад хөрөнгө, санхүү гаргаад байгаа асуудал ерөөсөө ойлгогдохгүй байна гэж. 


Д.Арвин: - Ч.Хүрэлбаатар сайд хариулъя. 


Ч.Хүрэлбаатар: - Бараг Д.Очирбат гишүүн хариулчихлаа л даа. Энэ дээр Засгийн газраас янз бүрийн цаг хугацаанд өргөн барьсан хоёр Их Хурлын тогтоол байгаа юм. Тэгэхээр нэг тогтоол нь үндсэндээ бараг 2008 оны УИХ-ын сонгуулийн өмнө өргөн барьсан ийм тогтоол, нөгөөх нь энэ Хүний хөгжил сантай холбоотой хууль батлагдсаныхаа дараа өргөн баригдсан ийм тогтоол юм. Энэ сүүлд өргөн барьсан нь бол үндсэндээ Хүний хөгжил сангийн хуулийг ажил хэрэг болгох чиглэлд нь хандсан. Тэр бүртгэлийн, иргэнийхээ шинэчилсэн бүртгэлийн ажлыг сая Д.Очирбат гишүүний хэлдэг тэр суурь мэдээллүүдийг бэлтгэх, мэдээллийн санг бүрдүүлэхэд чиглэгдсэн ийм ажил. Үүнийг тэр төрийн болон орон нутгийн өмчийн хөрөнгөөр бараа, үйлчилгээ худалдан авах хуулиар хийе гэдгийг Төсвийн байнгын хороон дээр өчигдөр гарсан зөв зүйтэй санал гэж үзэж байгаа. Ийм ажил байгаа юм. 


Үүний дараагаар, бүх юм хийгдсэний дараагаар чухам үнэмлэхжүүлбэл яг ямар хэлбэрээр үнэмлэхжүүлэх юм бэ гэдэг асуудал нь дараагийн шатанд тавигдах ёстой асуудал юм билээ угаасаа. Тийм л учраас Д.Очирбат гишүүний хэлж байгаа энэ хоёр асуудлыг салгая гэсэн ийм л байр суурийг дэмжиж байгаа юм. 


Д.Арвин: - Ингээд асуулт асууж дууслаа. Одоо санал хэлэх гишүүд. С.Эрдэнэ гишүүн. 


С.Эрдэнэ: - Би Ч.Хүрэлбаатар гишүүний яриатай санал нийлэхгүй байна л даа. Бид ингээд нэг юмны бэлтгэл хангах нэрээр нэг бол одоо энэ дээр иргэний биеийн өгөгдөлд суурилсан мэдээллийн нэгдсэн сан бий болгох гээд асуудал ярьж байдаг. Иргэнийхээ ухаалаг үнэмлэхийг бий болгох асуудлыг энд зайлшгүй хамтдаа байх асуудал шүү дээ. Энэ бол нэг л асуудал. Заавал энийг хоёр салгаад, эхлээд одоо баахан тооллого явуулаад, баахан хүн амьтны гар хөлийн хээ аваад, энэнийхээ дараа ухаалаг үнэмлэхээ бий болгох асуудал энэ тэр. Энийг нэг үйлдлээр хийх ёстой асуудал. Энэ бол өөрөө нэг л үйл ажиллагаа шүү дээ. 


Тэгэхээр иргэний биеийн өгөгдөлд суурилсан мэдээллийн нэгдсэн сан бий болгох, иргэний ухаалаг үнэмлэхийг бий болгох асуудал чинь өөрөө бас нэлээн нүсэр ийм ажил байгаа. Энэ арга хэмжээг хэрэгжүүлэхэд шаардлагатай тэр тоног төхөөрөмж, программ хангамж худалдах ажиллагааг цуг явуулаад, хөрөнгө оруулалтын асуудлыг цуг шийдээд, энэ асуудлыг яаралтай шийдэхгүй бол бидний шаттай хийх гэсээр байтал иргэдэд олгох, Хүний хөгжлийн сангаас олгох мөнгөний асуудал удаашрах тийшээгээ л явна шүү дээ, ер нь. 


Үнэхээр энэ ондоо бид иргэддээ мөнгөө хурдан түргэн өгье, нэгдүгээрт. Хоёрдугаарт, иргэдэд очих мөнгөний хэмжээг нэмэгдүүлэх тал дээр анхааръя гэж байгаа бол бид иргэнийхээ бүртгэл мэдээллийн ажлыг нэгдсэн журмаар яаралтай хийж дуусгах ёстой. Нэгдүгээрт. 


Хоёрдугаарт, иргэний бүртгэл, тооллого үнэхээр зөв явсан байна уу, буруу явсан байна уу гэдгийг нотлох ганцхан л юм байгаа шүү дээ. Тэр чинь ерөөсөө ухаалаг үнэмлэхийн асуудал. Иргэн болгоныг ухаалаг үнэмлэхтэй болгож байж бид энэ иргэн хэн бэ, тухайн иргэний нэгдсэн мэдээлэл юу байна, хэн бэ, хаана амьдардаг, яадаг бүх юмыг мэдэж байж бид энэ хөрөнгө мөнгөний асуудлыг, зарцуулах асуудлыг шийднэ үү гэхээс биш. 


Одоо байгаа бүртгэл дээр суурилна гэвэл үнэхээр инээдтэй л юм байгаа байхгүй юу. Тэгээд дахиад бэлтгэнэ хангана гэхээр дахиад баахан цаасан дээр тоолно гэсэн үг шүү дээ. Тэгэхээр би ухаалаг үнэмлэхийн асуудал, бүртгэлийн асуудлыг нэгдсэн журмаар явуулаад, одоо орж ирсэн энэ Их Хурлын тогтоолын төслийнх нь агуулгаар батлаад явуулбал илүү үр дүнтэй болох байх гэж харж байна. 


Д.Арвин: - Ц.Даваасүрэн гишүүн. 


Ц.Даваасүрэн: - Тэгэхээр иргэний үнэмлэх, иргэдээ ухаалаг үнэмлэхтэй болгох ч гэдэг юм уу, иргэдээ бүртгэх тухай асуудал дээр байх ёстой гэдэг дээр аль ч намын бүлэг санал нэгтэй байна гэж бодоод байгаа юм. Юун дээр нь хардлага, сэжиг төрөөд байгаа вэ гэхээр зэрэг түрүүн чуулган дээр хэлж л байна лээ л дээ. Тодорхой компаниудыг тогтоосон юм гээд. Тэр чинь өөрөө болохгүй болчихоод байгаа байхгүй юу. Тэр 30.0, 40.0 тэрбум төгрөгөөр нээлттэй тендерээ зарлаад хий л дээ. Яагаад болдоггүй, яагаад зарим нь болохоор Их Хурлаас зөвшөөрөл аваад шууд гэрээ байгуул гээд л, нэг бол ерөөсөө энэ компани хий гээд. Ингээд дархан эрхтэй. Нэг хэсэг нь болохоор хууль хууль гээд л, хуулийг дагаад гүйж байх ёстой. Нэг нь хуулиас давж байх ёстой гэсэн ийм л юм гарч ирчихээд байгаа учраас энэ асуудал хэрэгжилт нь удаашраад байгаа болохоос. Энэ дээр аль нэг нам энэ иргэний бүртгэлийн асуудал сайн байна гээд гэдийгээд хэвтсэн юм байхгүй гэж бодож байна л даа. Хэрэгтэй гэдэг нь хоёулан дээр нь. Хамгийн гол нь тодорхой компаниуд тогтоочихсон гээд түрүүн хэлээд байна лээ шүү дээ. Тэр чинь тэгж болохгүй шүү дээ. 


Д.Арвин: - Баярлалаа. Би гишүүнийхээ хувьд саналаа хэлье гэж бодож байна. Тэгэхээр ухаалаг үнэмлэх гэдэг энэ зүйлийг гарах асуудал дээр бас дэмжиж байгаа юм. Тэгэхдээ Хүний хөгжил сангаас ирэх мөнгөтэй зэрэгцүүлээд энийг одоо хийх асуудал бас болоогүй. Нягталж, судалгаа тооцоотой орох хэрэгтэй. Хүн болгоны иргэний үнэмлэх өнөөдөр маргаатай байгаа биш шүү дээ. Цөөхөн тооны хэсэг улсуудын иргэний үнэмлэх маргаантай байгаа болохоос биш бүхэлд нь цэгцэлнэ гэдэг юм хийж, хөрөнгө ямар ч судалгаа тооцоогүй орж ирж байгаа нь буруу юм гэж түрүүний чуулган дээр ч олон гишүүд ярьсан байгаа. Тэгэхээр маргаангүй байгаа хүмүүс нь харин мөнгөө аваад, маргаантай байгаа зүйлийг нь Иргэний мэдээллийн төвийнх нь одоо 1 сарын 1-нээс эхлээд ажилла л даа. Хэдхэн хүн л байгаа шүү дээ. Гадаад дотоод явдаг хэдэн улсууд. Сонгуулийн үеэр зөрчилдөөнд оруулдаг. Энийг та нар бараг ихэнхдээ өөрсдөө мэдэж байгаа. Иргэний бүртгэл мэдээллийн хүмүүсийн ажлын хариуцлагагүйгээс болж энэ ажил гарч байгаа болохоос биш иргэдийн буруу биш шүү дээ. 


Тийм учраас Иргэний бүртгэл, мэдээллийн төвд бид Байнгын хорооны тогтоолоор ч юм уу, бүр төгсгөлд зааж өгөх хэрэгтэй. Ажлынхаа хариуцлагыг сайжруулж энийг далимдуулж маргаантай байгаа үнэмлэхүүдийг цэгцлэх асуудал та нарын асуудал шүү дээ. Тэрнээс мөнгө өгөхөөр далимдуулж шинэ үнэмлэх авна гэдэг асуудал орж ирж байгаа нь буруу юм. Дараа бол тэр нөгөө гарын хээ авах, ухаалаг үнэмлэх авах улсууд бол жич асуудал орж ирнэ гэж ингэж бодож байгаа юм. Ийм учраас энэ дээр санал нийлэхгүй байгаа юм. 


Ингээд өөр санал хэлэх гишүүд байна уу? Саналаа хэлж дууслаа. Асуудалтай холбогдуулаад Их Хурлын гишүүдээс саналын томъёолол гарсан байна. Засгийн газраас өргөн мэдүүлсэн иргэний ухаалаг үнэмлэх тогтоолын төслийг эдийн засгийн тооцоо судалгааг нэгтгэж үзэх шаардлагатай байгаатай холбогдуулан төсөл санаачлагчид нь буцаах. Санал гаргасан УИХ-ын гишүүн Д.Дондог, Д.Арвин, Д.Очирбат, А.Тлейхан, Х.Бадамсүрэн гэсэн саналын томъёолол байна. Энэ саналын томъёоллоор санал хураалгая. Дэмжиж байгаа гишүүд гараа өргөнө үү. 


Засгийн газраас өргөн мэдүүлсэн... Энд хамтарч оруулж ирэх энэ асуудал учраас энийгээ буцаая гэж ярьж байгаа шүү дээ. 


С.Эрдэнэ: - Иргэний бүртгэл тооллогын асуудлыг хэрвээ хойшлуулах юм бол иргэдэд олгох мөнгөний асуудал чинь зогсоно гэсэн үг шүү дээ. Нэгдүгээрт. Тэгэхээр наадах чинь байж болохгүй томъёолол. 


Хоёрдугаарт, би энд зарчмын санал оруулъя гэж бодож байна. Тэр нь юу гэхээр Ц.Даваасүрэн гишүүний гаргаж байгаа саналыг үндэслээд тэр тодорхой компани, нэг тогтсон компаниудад асуудлыг өгөхгүйгээр нээлттэй тендер зарлах зарчмаар энэ асуудлыг шийдэх энэ агуулгаар нь дэмжээд явчих л даа. Өөр асуудал байхгүй гэж хараад байна шүү дээ. 


Д.Арвин: - Ч.Хүрэлбаатар сайд. 


Ч.Хүрэлбаатар: - Энэ дээр та бүгдийг зөвөөр ойлголт аваасай гэж бодож байгаа юм. Одоо сая Хүний хөгжил сантай холбогдуулаад энэ УИХ-ын тогтоол өргөн барьсантай холбогдуулаад яг энэ тогтоол дээр гүйцэтгэгч сонгогдсон юм уу, хэн нэгэн хүнтэй ярьсан зүйл бол байхгүй. 2008 оны УИХ-ын сонгуулийн өмнө өргөн барьсан тогтоол дээр Бодь, MCS гэсэн хоёр компани юм оруулж ирээд энэ дээр хүмүүсийн дургүйцлийг тэнд хүргээд байгаа юм. Тэр тогтоол дээр УИХ ажлын хэсэг гаргаад, тусдаа ажлаа явуулж байгаа учраас энэтэй  битгий холиорой гэдгийг би бас хүсмээр байна. Тооцоо судалгаа хийгдсэн, харамсалтай нь тараагдаагүй юм шиг байна. Уг нь байгаа шүү гэдгийг Д.Арвин даргад хэлье. 


Д.Арвин: - Ингэж ярилаа шүү дээ бүгдээрээ. Иргэний үнэмлэхийг хийх, яг одоо мөнгө өгөхтэй холбогдуулаад, Хүний хөгжил сангаас мөнгө өгөхтэй холбогдуулаад иргэний үнэмлэхийг одоо олгох асуудлыг түр хойшлуулъя гэдэг ийм асуудал гаргасан шүү дээ. 


Тэгвэл саяны томъёолол байхгүй юм байна шүү дээ. Энэ хураалгаагүй юм чинь хэрэггүй шүү дээ. Хураалгаагүй юм чинь. Тэгвэл саналын томъёоллоо буцаагаад татъя. 


Ц.Даваасүрэн гишүүн. 


Ц.Даваасүрэн: - Энэ иргэний шинэчилсэн бүртгэл, тооллого хийгээд, тэгээд шинэчилсэн бүртгэлтэй уялдуулан хувь, хишиг хүртээнэ гэдэг заалтаа жаахан найруулахгүй юм уу? Энийг одоо, нөгөө цагаан сараас өмнө олгож болохгүй болох гээд байна шүү дээ. 


С.Эрдэнэ: - Иргэний ухаалаг үнэмлэхийн асуудал заавал салгаж хойшлуулах шалтгаан юу байгааг би ойлгохгүй байна, нэгдүгээрт. 


Хоёрдугаарт, энэ зүгээр нэгэнт иргэддээ бид цагаан сараас өмнө, түрүүн Д.Очирбат гишүүний гаргаж байсан саналын дагуу тэр 70.0 мянга байна уу, 50.0 мянга байна уу ингээд мөнгө олгох асуудал чинь өөрөө иргэний бүртгэлийн асуудалтай чинь нэгдүгээрт уялдах ёстой. Бид хүний тоо, гарцаагүй тоо нь тодорхой байгаа гэдэг утгаар 0-оос 18 насны хүүхдүүдийг хуучин нөгөө хүүхдийн мөнгө авч байсан дэвтрээр нь. Ахмадуудыг тэтгэврийн дэвтрээр нь энэ мөнгийг олгох гэж байгаа гэж ойлгоод байгаа шүү дээ. Гэтэл цаана нь дахиад энэ мөнгийг авах ёстой иргэд маань бүртгэлийн тооллогын асуудлаас болоод хувь, хишгээ хүртэж чадахгүй ингээд хойшлох гээд байна шүү дээ асуудал. 


Тэгэхээр Иргэний ухаалаг үнэмлэхийнхээ асуудлыг хамтдаа шийдээд явъя л даа. Сая Ч.Хүрэлбаатар гишүүн хэллээ шүү дээ. Ямар нэгэн тодорхой тийм тогтоосон компани байхгүй шүү. Энэ асуудлыг хэдүүлээ санал хураагаад явъя л даа. Заавал энийг салгаж шийдээд байх шаардлага байгаа юм уу л гэж. Би ийм саналтай байна л даа. 


Д.Арвин: - Ч.Хүрэлбаатар сайд тайлбар хэлэх үү?


Ч.Хүрэлбаатар: - Би С.Эрдэнэ гишүүний хэлээд байгаа, сая Ц.Даваасүрэн гишүүний анхааруулаад байгаа зүйлүүдтэй 100.0 санал нэг байгаа юм. Бид мэдээж цагаан сарын өмнө гэхэд иргэний шинэчилсэн бүртгэлийг явуулж амжихааргүй байгаа юм. Тэгээд Ц.Даваасүрэн гишүүн сая хэлж байна л даа. Тэр УИХ-ын тогтоол дээрээ хоёрдугаар заалт болгоод С.Эрдэнэ гишүүний хэлдэгээр тэр хүүхдүүдэд одоо олгогдож байгаа сувгаар нь, ахмадуудад болон нийгмийн даатгалаас нийгмийн халамжийн сангаас тэтгэвэр авч байгаа ахмадууд, тэр эмзэг бүлгийнхэндээ мөнгийг нь олго гэсэн ийм агуулга, заалт нэмэх юм бол тэр бүх юм нь цаашаа явагдах бүрэн боломжтой. Харин одоо бүртгэлийн юу хийгдэх юм бол өнөөдрөөс эхлээд бүртгэлийн ажлыг зохион байгуулбал бид 7 сарын 1, 10 сарын 1-н гэхэд бүртгэлийн ажил дуусах бүрэн боломж байгаа. 


С.Эрдэнэ гишүүний хувьд хэлэхэд манай бүртгэлийн газар дээр ийм нарийн ажлын төлөвлөгөө гаргасан байгаа. Яг 1 сард ийм юм хийнэ, 2 сард, 3 сард, 4 сард гээд. Ингэхэд Иргэний ухаалаг үнэмлэхийн асуудал эхний 6 сарын ажил хийгдсэний дараагаар тэр үнэмлэхийг олгох тухай асуудал явагдах юм билээ, угаасаа. Яг нарийн процедураар. Тэгэхээр энэ хооронд УИХ дээр нэгэнт ажлын хэсэг байгуулагдсан байгаа юм чинь энэ дээр тодорхой шийдлүүд нь гараасай л гэж хүсэж байгаа юм. 


С.Эрдэнэ: - Нэгэнт иргэний ухаалаг үнэмлэх олгох нь тодорхой гэж бүгд л зөвшөөрч байгаа юм бол тэр 6 сарын хугацаанд яг тэр нарийн графикийнхаа дагуу бэлтгэл ажлууд нь явагдана л биз. Тэр хооронд нь хөрөнгө мөнгөний асуудлыг шийдээд, тэгээд тэр иргэний ухаалаг үнэмлэх үйлдвэрлэх тоног төхөөрөмжийнх нь судалгаа юмнуудыг гаргаад. Тэгээд өнөөдрийн орж ирсэн тогтоолынхоо юманд ямар нэгэн юм хасаж нэмэлгүй зүгээр ингээд батлаад явъя л даа. 


Ч.Хүрэлбаатар: - Энэ дээр ийм юм байгаа юм. Би яг ний нуугүй хэлэхэд нэг гишүүнээсээ би хүсэлт гаргаж нэмүүлмээр байгаа юм. 1.0 орчим тэрбум төгрөгийг нэмж өгөөчээ гэдэг хүсэлт байгаа юм. Яагаад вэ гэхээрээ энэ оноос өмнө амжаад та нар дэвтрээ олго. Оноос өмнө, энэ олголтоосоо өмнө. Тэгээд бүртгэлээ хий гэдэг ийм юм өгсөн учраас тэр дэвтрийн зардал нь 1.0 тэрбум төгрөгийн шаардлага гараад байгаа юм. 


Д.Арвин: - Д.Дондог гишүүн. 


Д.Дондог: - Сая Ц.Даваасүрэн гишүүн санал хэлж байна. Тэгэхээр Ц.Даваасүрэн гишүүний саналыг авч үзэхдээ энэ тогтоол дээр юм уу, аль түрүүний гарсан тогтоол дээр юу гэдэг юм хүүхдийн мөнгө, ахмадын тэтгэврийн мөнгө, халамжийн мөнгө гэдэг нэр томъёогоор гарахгүй. Зүгээр бүртгэл нь цэгцэрсэн. Тэгэхээр аяндаа тэр гурав чинь ороод ирж байгаа. Бүртгэл нь цэгцэрсэн иргэндээ эхлээд олгоё гээд, харин нэг тийм хоёр гурван үг нэмээд, түрүүний тогтоол дээр нэмбэл болох юм байна гэж. 


Тэгээд хоёрдугаарт нь, дэвтэр бол одооны дэвтрээр олгох уу, шинэ дэвтэр олгоё гээд байгаа шүү дээ. Яагаад гэвэл цоо шинэ ажил явагдаж байгаа. Энэ 1.5 сая төгрөгийн дэвтэр хүртээнэ гээд. Тэрнийхээ дэвтрийг шинээр гаргаад, хишиг хүртээх дэвтэр ч гэдэг юм уу, эх орны сангийн дэвтэр ч гэдэг юм уу. Тэгээд тэр дэвтрээ харин сая Ч.Хүрэлбаатар сайдын хэлж байгаагаар, мөнгө олохоосоо өмнө тэрийгээ хэвлүүлж гаргаад л олгоно. Тэр дээр хэдэн төгрөг гаргахыг бид эндээс шууд 1.0 тэрбум гэж өнөөдөр тоо цээжээр хэлэхэд хэцүү шүү дээ. Хэдэн дэвтэр ирэх гэж байгаа юм, ямар үнэтэй ч хийх гэж байгаа юм бүү мэд шүү дээ. Засгийн газраас энийгээ зохицуулаад хийгээд, мөнгө гарсан бол дараа нь оруулж ирээд батлуулах шаардлага гарвал гарна биз. Тэгж болно биз дээ. 


Тэрнээс одоо өнөөдөр эндээс Ч.Хүрэлбаатар сайд аа, шууд 1.0 тэрбум төгрөг гэж хэлэхэд хэцүү байна. Хэдэн дэвтэр хэдэн хүнд олгох юм гэдэг тооцоо байхгүй. Зүгээр та бүхэн бол тэр дэвтрийг хэвлүүлж гаргачихаад, тэр зардал чинь гараад ирвэл бид тэрийг чинь батлаад л өгье. Болно шүү дээ. Ялгаа байхгүй. Урьдчилж хоосон тоо ярьж байхаар. 


Д.Арвин: - А.Тлейхан гишүүн. 


А.Тлейхан: - Энэ иргэний шинэчилсэн бүртгэл явуулах тухай тогтоол дээр хэд хэдэн зүйл байна л даа. Бид бүртгэлийн санг шинэчлэх, бүртгэлийг жин тан болгох гэдэг дээр санал нэг байгаа. Хэрэгжүүлэх арга дээрээ л яриад байгаа болохоос биш. Нэгдүгээр заалт дээр нөгөө л иргэний ухаалаг үнэмлэх олгох гэж бичсэн байгаа юм л даа. Бид энийгээ тусад нь хийе гэж байгаа мөртлөө энд оруулсан байдаг. 


2 дугаар заалт дээр шууд гэрээ байгуулахыг одоо Их Хурлаас тогтоогоод өгч байгаа байхгүй юу. Тэгэхээр нөгөө тендер хаана байгаа юм бэ? Тэгэхээр энэ яг болж байгаа юм уу, тогтоол дээр. Энэ ямар санаатай байна. Ингээд заавал орох ёстой юу, үгүй юу. Энэ дээр манай Засгийн газрын сайд хариулаач. 


Ч.Хүрэлбаатар: - Шууд гэрээ хий гэдгийг бол түрүүчийн Төсвийн байнгын хороон дээр яриад энийг бид тэр төрийн болон орон нутгийн өмчийн хуулийнхаа дагуу явуулах нь зүйтэй гээд үзсэн. Зүгээр бидний хувьд цаг, тендер зарлагдаад, маргалдаад нэг юм явчихвий гэж болгоомжилж байсан юм. Гэхдээ үүнийгээ болъё. Ерөөсөө тэр хуулийнх нь дагуу тэр худалдан авах ажиллагаагаа зохион байгуулсан нь дээрээ гэдэг дээр санал нэг байгаа. 


Гэхдээ бид шахаад ажиллая гэсэн бодолтой байгаа. Ухаалаг иргэний үнэмлэхийн хувьд энэ хийгдэх нь зөв. Гэхдээ өргөн барьсан урьд нь 32.0 тэрбум дотор гээд, хоёр гүйцэтгэгчтэй энэ хүрээнд үнэхээр болохгүй байх гэдэгтэй би санал нэг байгаа. Цаашдаа иргэний ухаалаг үнэмлэх рүү шилжих нь үнэхээр зөв. Яагаад гэхээр иргэндээ ингээд 8-аас 9 төрлийнхөө мэдээллийг олгодог байя. Сонгуулийн үеэр ч тэрийгээ ашигладаг байя. Зөвхөн сонгуулиас гадна эрүүл мэндийн даатгал, нийгмийн даатгал, тэгээд төрөл бүрийн юманд ашиглахад үнэхээр ирээдүйд гарах бүх цаасыг алга болгох бүрэн боломжтой юм. Хэрэглээ их өндөртэй учраас энэ ухаалаг гэдэг картын нэр томъёо бол дэлхий нийтээр тархсан ийм зүйл. Энэ ирээдүйн хөгжил дэвшилдээ ч хандаж байгаа учраас болж байгаа юм. 


А.Тлейхан: - Тодруулъя. Тэгэхээр энэ 2 дугаар заалт дээр шууд гэрээ гэдэг юм бол тэр тендерын хуулийн дагуу юм байна. Тийм ээ. Ойлголоо. Нэгдүгээр асуудал дээрээ тэр иргэний ухаалаг үнэмлэх бий болгох асуудлыг ч гэсэн өмнөх Засгийн газраас байгуулсан тэр Бодь, MCS-тэй байгуулсан гэрээ хүчингүй. Цоо шинээр нээлттэй тендер зарлах замаар ухаалаг үнэмлэх бий болгох асуудал шийдэгдэх нь гэж ойлгож болох уу? 


Ч.Хүрэлбаатар: - Болно. Би энэ дээр, УИХ дээр ухаалаг үнэмлэхээр ажлын хэсэг гарсан ажиллаж байгаа. Энэ дээрээс та бүгдийн хэлээд байгаа саналыг Засгийн газарт өгнө гэж би дотроо их итгэж явж байгаа. Уг нь тэгж хийвэл зөв, хэрүүл маргаан багатай, хардлага сэрдлэгэ багатай ингээд хийгдэх учраас үнэхээр ингэж хийгээсэй гэж хүсэж байна. 


Д.Арвин: - Х.Бадамсүрэн гишүүн. 


Х.Бадамсүрэн: - Тэгэхээр энэ дээр Ч.Хүрэлбаатар сайд аа, Хүний хөгжлийн сангийн тухай хуулийн дагуу хийх гэж байгаа арга хэмжээ бол цоо шинэ арга хэмжээ. Тийм учраас бид намын бүлэг дээр ч ярьсан шүү дээ, нэгдсэн нэг ойлголтод хүрэх хэрэгтэй. Наадмаас өмнө өгөх мөнгө энэ шинэ дэвтрээр олгогдоно. Энэ дээр нааш цааш ярих асуудалгүй гэж бодож байна. Шинэ юмыг хийсэн шиг хийх хэрэгтэй шүү дээ. Тэгээд цаашид үргэлжлээд явах ёстой. Тэр ухаалаг үнэмлэхийн хувьд хийгдээд, энэ талаар ярьсан, нэгдсэн чуулган дээр ч ойлгомжтой яригдсан шүү дээ. Тэгээд дэвтэртэй холбогдоод мөнгө гарч байна. Тэгвэл бид энэ тогтоол дээрээ зарчмыг нь баталж өгөөд, мөнгөтэй холбоотой, санхүүтэй холбогдолтой асуудлыг нь эргэж харвал яасан юм бэ. Өнөөдөр ингээд батлаад өгье. Энэ нь их ч юм уу, бага ч юм уу, би ойлгохгүй байна. Нэлээн үндэслэлтэй. Яаж энэ чинь гарч байгаа юм бэ гэдэг юмаа гаргасан нь дээр байх. Тэгэх юм бол энэ асуудал чинь дараа нь ойлгомжтой л болно. 


Ч.Хүрэлбаатар: - Х.Бадамсүрэн гишүүнтэй санал нэг байна. Яг энүүгээр явуулаад ингээд гаргаад өгчихдөө. Дараа нь гүйцэтгэл энэ тэрийг нь сайн эргэж танилцуулаад, төсвийн тодотголын үеэр мэдээж энэ мөнгөний асуудлууд яригдана шүү дээ, эргээд. Тэр үед нь яръя.


Д.Арвин: - Өөр санал хэлэх гишүүд байхгүй юу. Үг хэлэхээ тасалъя. Тэгэхээр манай Байнгын хороо... Д.Очирбат гишүүн. 


Д.Очирбат: - Х.Бадамсүрэн гишүүн 1.9 дээр нь яриад байна уу? Эхнийх нь бүр зургаа аравны хэд дээр нь яриад байна уу? 


Х.Бадамсүрэн: - Засгийн газар одоо энэ хөрөнгө мөнгөний асуудлыг шийдээд л тэр дэвтрээ бий болгох хэрэгтэй. Бид тэгж ярьсан шүү дээ. Энэ шинэ ажил. Шинэ арга барилаар. Үнэхээр энэ иргэд чинь шинэ ажил эхэлжээ. 1.5 саяыг чинь өгөх юм байна. Энэ дэвтэр дээр тэр чинь байж байна. Тэрний эхний ээлж болох энэ 70.0 мянгаа би авлаа гээд. Ингэж ойлгох хэрэгтэй. 


Хоёрдугаарт, ерөөсөө энэ нийгмийн халамжийн асуудлыг бид нэлээн цэгцэлье. Цогт байдлаар олгож байна шүү дээ. Тэгэхээр тэр юм чинь тэгж байж ойлгогдоно шүү дээ. Одоо тэгээд зарим яриа чинь нийгмийн халамжийн асуудлыг нэг цэгцэлж шийдэх юм чинь хоцорчихоод байна шүү дээ. Тэгэхээр одоо тийм ч юм алга болчихлоо, ийм ч юм алга болчихлоо. Ер нь бараг нөгөө молигодож байна ухааны яриа хөөрөө гараад байна шүү дээ. Энийгээ шинэ сарынхаа өмнө цэгцлэх хэрэгтэй гэж бодож байна. 


Д.Арвин: - С.Эрдэнэ гишүүн. 


С.Эрдэнэ: - Би энэ гишүүдийн яриад байгаатай санал зөрөөд байгаа юм алга. Гэхдээ нэг зүйл дээр бас хэлэхгүй бол болохгүй байна. Ер нь зүгээр ухаалаг үнэмлэхийн асуудлыг ямар нэгэн улс төрийн өнцгөөс битгий хараачээ. Энийгээ зүгээр батлах ёстой 6.5 тэрбум байдаг юм уу, энэ бол тооцоо судалгаагүй ийм мөнгө тавьсан гэж ойлгохгүй байна. Засгийн газар энийг мэдээж судалсан, үзсэн л байх. 


Тэгэхээр энэ асуудал дээр өнөөдөр заавал энийг, ухаалаг үнэмлэхийг нь хойшлуулаад, тэгээд мөнгө өгөх дээрээ болохоор дэвтэр гаргах асуудал яриад байна л даа. Би дэвтэр дээр ойлгож байна. Энэ бас нөгөө талаасаа улс төр явж байгааг харж л байна. Тэгээд одоо юу гэдэг юм эх орны сангаас олгож байгаа хишиг ч гэдэг юм уу, янз бүрийн нэр томъёо тавиад л энэ дэвтрийг хэвлэх л байх. Тэр яаж хийх нь тийм сонин биш байна. Хамгийн гол нь иргэдэд мөнгө хүрэх л сонин байгаа байхгүй юу. Ямар нэгэн дэвтэр олгох асуудал надад үнэхээр сонирхол алга. 


Хоёрдугаарт, үнэхээр иргэний ухаалаг үнэмлэхээс бид хойш суугаад байх шаардлага байхгүй. Цаг алдаад байх шаардлага нь юундаа байгаа юм. Ц.Даваасүрэн гишүүнтэй санал нэг байна. Яг тэр янз бүрийн тогтоосон компани, ямар нэгэн хууль үйлчилдэггүй монополь эрх эдэлдэг тийм юм байдаг юм бол тэрийг тогтоол дээрээ тусгаад бүгдийг нь тэр асуудлыг нь хүчингүй болгоод хуулийн хүрээнд нээлттэй тендер зарлах зарчмаар энэ асуудлыг шийд гэсэн үүргийг Засгийн газарт өгөөд ингээд энэ тогтоолоо батлаад явъя л даа. Заавал энийг нь хасаад, тэрийг нь оруулаад гээд хэдүүлээ энд ингээд яриад байх. Энэ бол зүгээр одоо юу гэдэг юм Ардчилсан нам юм уу, Хувьсгалт намын бүлгийн асуудал биш. Энэ бол Монгол Улсын Засгийн газар дээр энэ асуудал судлагдаад, яригдаад, тодорхой судалгаа, дүгнэлттэй орж ирж байгаа асуудал гэж харж байгаа шүү дээ. 


Д.Арвин: - Ч.Хүрэлбаатар сайд. 


Ч.Хүрэлбаатар: - С.Эрдэнэ гишүүний асуултад хариулъя. Асуулт нь юу байх вэ, дахиад нэг тодруулга хиймээр байх юм. Тэр 32.0 тэрбумтай холбоотой иргэний ухаалаг үнэмлэх дээр УИХ дээр ажлын хэсэг гарчихсан ажиллаж байгаа. Тэр дүгнэлт нь гарангуут, яг тэр үед нь та нар тогтоол гаргаад, эсвэл дүгнэлт гаргаж Засгийн газарт хүргүүлэх байх гэж бодож байгаа юм. Яг энэ тогтоолыг энэ чигээр нь батлаад өгөөч. Нөгөө түрүүчийн 32-той оруулж холбоод хэрүүл, хардлага зэрэгт битгий оруулж өгөөчээ гэж хүсмээр байна. Ажлын хэсэг нь тэндээ гараад, тусдаа дүгнэлтээ гаргаад оруулаад өгөөчээ гэсэн ийм л хүсэлт байгаа юм. 


Д.Очирбат: - Түрүүн яах вэ би зүгээр ялгаж салгаад гэдгийг нь хэлсэн боловч иргэний ухаалаг үнэмлэхийг нь тусад нь гаргаж санал хураалгая, энэ тогтоол дээр өөрчлөлт оруулъя гэж ерөөсөө хэлээгүй шүү дээ, санал хураагаагүй шүү дээ. Тэгэхээр энэ тогтоол бол..


С.Эрдэнэ: - Х.Бадамсүрэн гишүүн хэлэхдээ Д.Очирбат гишүүн ээ, 1.0 тэрбум төгрөг, дэвтрийн үнийг батлаад, 6.5-ыг нь одоо батлаад яах юм бэ гэсэн санал хэлсэн шүү дээ. Тэгээд өөрийг чинь оруулж байгаа саналыг тэгж ойлгосон. Тэгэхээр Ч.Хүрэлбаатар сайдын саналаар энэ тогтоолыг оруулж ирж байгаагаар тэр 32.0 тэрбумтай холболгүйгээр энэ тогтоолоо, энэ 6.5 дээр нэг аравны хэд байгаа билээ, сүүлд нь нэмж байгаа. Энэ мөнгөн дүн дээр нь батлаад өгье л дээ. Тэгээд ухаалаг үнэмлэхийн бэлтгэл ажил явж л байг. Давхар энэ дэвтэр хэвлэх барих, эхний ээлжинд иргэдэд олгох мөнгө төгрөг олгогдоод явж л байг л дээ. 


Тэртээ тэргүй тэр мэргэжлийн байгууллага дээр нь график гарчихсан, бүх ажил дор хаяж 6 сар явагдах юм байна. Би тэгж ойлгож байна. Тэгэхээр энэ 6 сардаа бэлтгэл ажлууд нь явна биз. Хэдүүлээ энэ дээр ингээд зохицоод асуудлаа шийдээд явъя л даа. Заавал нэг юм хасаад яах юм бэ. Би тийм л санал хэлээд байгаа байхгүй юу. 


Д.Арвин: - Ц.Даваасүрэн гишүүн. 


Ц.Даваасүрэн: - Би ингэж бодож байна. Одоо тэр ухаалаг үнэмлэх гэдгийг нь ярихгүйгээр тэр 6.7 тэрбум гэдгийг бараа, ажил, үйлчилгээ худалдаж авах хуулийн дагуу гэдэг үг оруулаад тэгээд тогтоолыг нь гаргаад явуулъя. 


Д.Арвин: - Одоо гишүүд үг хэлж дууслаа. Өөр юм байхгүй биз дээ. Одоо ингээд тасалъя. Ингээд манай Байнгын хорооны санал, дүгнэлтийг Төсвийн байнгын хороонд өгнө. Тэгэхээр гишүүдийн сая гарсан саналын дагуу энэ дүгнэлтдээ тэр шууд гэрээ гэдгийг хуулийн хүрээнд гээд явуулъя. Хуулийн дагуу. 


Нөгөө талаар манай Байнгын хорооны Х.Бадамсүрэн гишүүн болон хэд хэдэн гишүүдээс хүний хөгжил сантай холбогдуулсан шинэ бүртгэлийн дэвтэртэй болъё гэдэг асуудлыг бас энэ дүгнэлтдээ хийж явуулъя гэсэн ийм саналтай байна. Гишүүд дэмжиж байгаа биз дээ. Тийм ээ. Мөнгөний дүнг нь энэ чигээр нь тогтоолоо баталъя. Тийм ээ. 


Ингээд бүгдээрээ санал хураана. Ц.Дашдорж гишүүн бид дууссан шүү дээ. 


Ц.Дашдорж: - Тогтоолын төсөл байна шүү дээ. Их Хурлаас орох. Тогтоолын төсөл дээр чинь тэр юмнуудаа зохицуулъя гэж яриад байгаа шүү дээ. Яагаад гэх юм бол шинэчилсэн бүртгэлийн бэлтгэл ажил 4 сар гээд байгаа байхгүй юу. Тэгэхээр энийг хийхийн тулд, 6 сар. Танилцуулга дээр чинь 4 сар байна лээ. Бэлтгэл ажил гэхээрээ. Тэгэхээр чинь нөгөө мөнгийг чинь цагаан сараас өмнө олгоно гээд одоогийн байж байгаа юмаараа явуулна гэхээр шинэчилсэн бүртгэлд орсон иргэнд энэ юм нь үйлчлэх ёстой гэдгийг нь зохицуулсан юм уу? 


Д.Арвин: - Ярьсан. 


Ц.Дашдорж: - Хоёрдугаарт нь, тогтоолын төсөл дээр өөр нэг асуудал байна лээ. 10 дугаар сар хүртэл гээд. 10 дугаар сар гээд. Тэрийгээ өөрчлөхгүй бол болохгүй юм харагдаад байсан шүү. Тийм ээ. 2010 оны 10 сар гэсэн нэг тийм харагдаад байсан шүү дээ. 


Д.Арвин: - Ч.Хүрэлбаатар сайд. 


Ч.Хүрэлбаатар: - Ц.Дашдорж гишүүн нөгөө Засгийн газраас өгсөн танилцуулгатай холбоотой асуудал, бүртгэлийн ажил үндсэндээ бэлтгэл ажил нь 6 сар яах аргагүй явагдах юм. 4 сар бэлтгэл ажил хийгдээд, хүмүүс дээр очиж бодитойгоор гар хурууны хээ, зураг авах гэх мэтийн ажлууд нь 6 сар гээд, 10 сар гэчихсэн байгаа. Энэ хугацааг наашлуулахын төлөө бид ажиллана. Их Хурлын тогтоол дээр энэ үг үсэг байхгүй байгаа. 


Д.Арвин: - Баярлалаа. Санал хураалт явуулъя. УИХ-ын гишүүдээс гаргасан саналын томъёоллыг нэгтгэж, Хүний хөгжил сангаас Монгол Улсын иргэнд 2010 онд хүртээх хишиг, хувийн хэмжээг тогтоох тухай болон иргэний шинэчилсэн бүртгэл явуулах тухай УИХ-ын тогтоолын төслүүдийн талаар тус Байнгын хорооноос гаргасан санал, дүгнэлтийг УИХ-ын чуулганы хуралдааны дэгийн тухай хуулийн 21.2-т заасны дагуу Төсвийн байнгын хороонд шилжүүлье гэсэн саналыг дэмжиж байгаа гишүүд гараа өргөнө үү. 


12-оос 12. Санал дэмжигдлээ. 


Нийгмийн бодлого, боловсрол, соёл, шинжлэх ухааны байнгын хорооны дүгнэлтийг Төсвийн байнгын хороонд хүргүүлье. 


Энэ дагаж мөрдөх хугацааг яах вэ? Төсвийн байнгын хороон дээр санал хураалт явуулъя. Тэгвэл дагаж мөрдөх хугацаагаа баталчихъя. Энэ дэгээр батлах ёстой юм байна. Тэгвэл 2010 оны 01 дүгээр сарын 01-ний өдрөөс мөрдөнө гээд ингээд. 


12-оос 12. Дэмжигдлээ. Баярлалаа. 


Ч.Хүрэлбаатар сайд аа, анхны хэлэлцүүлгээр баталъя гээд байна. 


Д.Одбаяр: - Анхны хэлэлцүүлгээр явах саналтай байна. Баталъя гэсэн саналтай байна. 


Д.Арвин: - Баталъя. 


12-оос 12. Баярлалаа. 


Хуралдаан 15 цаг 45 минутад өндөрлөв.

Соронзон хальснаас хянаж буулгасан:


ХУРАЛДААНЫ ТЭМДЭГЛЭЛ 

ХӨТЛӨГЧ

